
ME HYƐ ASE WƆ NYANKOPƆN NE DZIN MU, ƆDOMFO, MBƆBƆRHUFO NO. 
 

Fida Nyamesɛmka: Dzifuu 15, 2014. 
(Friday sermon –15th August 2014 – Fante Translation) 

FA OBU MA NKƆMHYƐNYI (NNN) NO DO 
HWEHWƐ NYANKOPƆN. 

 
 Nyankopͻn aka wͻ Kuran Krͻnkrͻn no mu dɛ “O hom nkrͻfo a hom agye edzi! Hom 
nyɛ asotsie mma Allah na Somafo no sɛ ͻfrɛ hom a, ama ͻama hom nkwa” (8:25). 
 Ampaara dɛ, Nyankopͻn soma N’akͻmhyɛfo no ama nyimpa enya sunsum mu nkwa 
na ͻnam Nkͻmhyɛnyi Krͻnkrͻn (NNN) no do na Ɔdze Mbransɛm (Shariah) a odzi mu na 
owie pɛyɛ a ͻyɛ Kuran Krͻnkrͻn  no bͻbͻͻ adze na Ɔyɛɛ Nkͻmhyɛnyi Krͻnkrͻn (NNN) no 
no hwɛdofo. Iyi hͻn a nna wͻbɛnn no no na wͻnyaa dɛm atsenka no, mpɛn dodow a nyimpa 
bi bɛn no no ne kɛsenara na onya dɛm atsenka yi. Nkͻmhyɛnyi Krͻnkrͻn n’ayernom no yɛ 
adasefo ma ne nyimpasu a odzi mu yie kyɛn obiara na mber bi a obi bisaa Hadhrat Aisha faa 
Nkͻmhyɛnyi (NNN) no ho no, nna ne nyiano ara nye dɛ nna no su tsedɛ Kuran Krͻnkrͻn no 
pɛpɛɛpɛ. Ne ndzeyɛɛ nyinara yɛ dze biara Kuran Krͻnkrͻn no aka. 
Wͻdze Huzoor ne kasa a ͻkaa dɛ Islam ne nkyerɛkyerɛ a Jama’at yi dze to gua no nye 
nokwar Islam nkyerɛkyerɛ na ͻno ntse na nyimpa mpempem dze hͻnho rehyɛ Jama’at yi mu 
no aka ho. Hͻn annda dzaa Huzoor kaa no nyinara edzi na mbom woyiyi mu na wͻkyerɛ 
Huzoor ne kasa ne bi ase a wͻreka dɛ nkorͻfo rebɛyɛ som no osiandɛ worehu Islam 
nkyerɛkyerɛ nokwar no na wͻtsie Islam nkwagye dawurbͻ no, ͻtwe hͻn kͻ ho. Mfum biara 
nnyi Islam ne nkyerɛkyerɛ no na Nkͻmhyɛnyi Krͻnkrͻn (NNN) ho, nokwar no nye dɛ hͻn 
ebien no nyinara dzi mu na wowie pɛyɛ so. Mfum no da Nyamesom mu enyimdziifo no a 
wͻkyerɛ nkorͻfo no kwan bͻn no hͻn do nye nkorͻfo a wodzi hͻn ekyir no. Sɛ Nyankopͻn 
N’akͻmhyɛfo amma nkwa a, ͻno no na awerɛhyɛmu wͻ Nyankopͻn no mu so befir hͻ. 
Nyamesom a nkwa biara nnyi mu nowͻka hͻn asɛm to gua kɛkɛ na biribiara a ͻkyerɛ nkwa 
fa hͻnho biara nnyi hͻ. Iyi ntsi na nkorͻfo regyaa dɛm som no na wͻnye hͻn wͻ nkitsahodzi 
wͻ enyigye ber nko a gyedzi biara nnyi mu. 
 Ɔyɛ Nyankpͻn N’adom kɛse wͻ Muslimfo hͻn do dɛ wͻasoma Ne kͻmhyɛnyi wͻ dɛm 
mber yi do na woekenyan ne nkyerɛkyerɛ dɛ mbrɛ ͻbɛyɛ a yɛbͻkͻdo enya sunsum mu nkwa. 
Hͻn a Nyankopͻn eyi hͻn no ba wͻ bͻhyɛ do dɛ wͻbɛfa nkorͻfo a wodzi hͻn ekyir no akͻ 
nkunyimdzi mu na wͻbɛma hͻn sunsum mu nkwa. Iyi so nye bͻhyɛ a wͻdze maa Anohoba 
Mɛsia (ANN) no; dɛ obedzi nkunyim na n’ekyirdzifo no bͻkͻdo enya nkͻdo. Khilafat 
nhyehyɛɛ no bͻkͻdo edzi ne dwuma no ama wͻ n’ekyir na obiara a ͻbͻsͻɛr etsia no nnkodzi 
nkunyim na ͻbͻhwe ase. Khilafat yɛ Nyankopͻn Ne nhyira na obiara nnkotum eyi efi hͻ! 
Wͻmmfa basabasa kwan do nya, anaa dɛ resie nyimpa a wͻnnyɛ biribiara kwan do. Wo nsa 
nnkotum aka dɛm nhyehyɛɛ yi wͻ nyimpa ko basabasa do. Ɔyɛ akwanya a ͻma nkwa na 
ͻnyɛ akwanya a ͻtwe nkwa. Nhyehyɛɛ fofor biara a etum yi fi hͻ anaa esɛe no nnyi Sunsum 
mu mboa na onnyi bi so! 
 Ɔwͻ dɛ wͻkaa iyi so dɛ nkorͻfo a wͻgye nkorͻfo a Nyankopͻn asoma hͻn tum no so 
wͻdɛ wͻbͻ afar. Wͻayɛ krado dɛ wͻbͻbͻ afar biara osiandɛ wonyim dɛ hͻn afarbͻ no nnkͻyɛ 
gyan na odur mber bi a wͻdze hͻn honam mu nkwa bͻ afar ͻnam sunsum mu nkwa ntsi. Wͻ 
Anohoba Mɛsia (ANN) ne mber do no na nkorͻfo bi wͻhͻ a wͻdze hͻn ebusua, ahonya , 
guadzi na hͻn nkwa mpo bͻͻ afar! Naaso, hͻn amma owu kwan ma wͻammfa hͻn sunsum 

mu nkwa. Ndɛ mpo nyimpa mpempem wͻ hͻ a wͻdze hͻn atsenka, ahonya, ebusua na odur 
mber bi a wͻdze hͻn nkwa bͻ afar wͻ enyigye mu. Ebi mu gye Ahmadiyya, nokwar Islam ne 
nkwagye dawurbͻ no to mu na haw na ahokyer ahorow ba hͻn do, naaso hͻn mmfa ho na 
wͻdze enyidze ma hͻn sunsum mu nkwa kyen hͻn honam mu nkwa. Nyimpa pii wͻ hͻ a 
wohyia haw a ͻtse dɛm yi na Huzoor dze bi too gua ndɛ. 
 Usama ud Din Sahib a ofi Arab man mu aka dɛ na ͻno na ne yer dɛm Tablighi kuw no 
na wͻtaa kͻ nsrahwɛ wͻ mbeambea. Wͻhwɛɛ MTA wiei no ͻgyee Anohoba Mɛsia (ANN) ne 
dawurbͻ no too mu a ohui dɛ ͻyɛ nokwar na ͻma nkwa. Ne yer no tsia no na ͻma n’ebusuafo 
so betsiaa no na Maulawifo no so dɛm ara. Ɔnam dzaa Maulawifo no ka no ntsi wͻdze dɛ 
kwaadu bͻͻ no dɛ ͻnnyɛ gyedzinyi fi Al Azhar na wͻtsetseww hͻn ntamu. N’ebusuafo dze 
nhyɛ sii nodo dɛ ommfir Jama’at no mu naaso wͻamma hͻn aso. Wͻtsew ͻno na ne mba 
anan hͻn ntamu naaso ogyinaa pintsinn wͻ Bai’at do. Ɔse ohuu nokwar tokyen tsebea na 
ͻkae no Nkͻmhyɛnyi Krͻnkrͻn (NNN) n’sɛm dɛ Islam hyɛɛ ase wͻ tokyen tsebea mu na 
mbrɛ ͻtse biara no wobeyi no tokyen bio mu. Ne siantsir ara nye dɛ dzaa woehyira no no 
woyi no tokyen. Ɔse Nyankopͻn ama no guansumabea na wͻahwɛ no na ͻbͻ mpae dɛ mma 
ommpro na Insha Allah obegyina pintsinn. 
 Wͻ Tanzania, Ebibir Epue mu mantͻw bi mu no, Bai’ats pii na yenyaa na nyimpa oha 
mu nkyɛmu eduokron a wͻyɛɛ asͻr wͻ ekurase asͻrdan bi mu na wͻbɛyɛɛ Ahmadiyyafo. 
Bakwata, Tanzania Muslim kuw bi a wͻdwen dɛ wͻyɛ Islam anamsifo no hyɛɛ ase dɛ 
wͻretseetsee Ahmadiyyafo afoforfo yi. Odzikan no wͻtseetsee hͻn na wͻdze owu bͻͻ hͻn 
hu. Na hɛn kyerɛkyerɛnyi wͻ kurow  no mu, ne dɛm ntsi Ahmadiyyafo afoforfo yi hͻn 
gyedzi no kͻrr sor. Mber bi bae a etsiafo yi siww hͻn kwan dɛ wͻbɛyɛ asͻr wͻ asͻrdan no 
mu na Ahmadiyyafo yi siesie beebi fofor yɛɛ asͻr. Mpatamu hͻ aban mu panyin dze noho 
bͻͻ polis panyin a ͻyɛ Sunni Muslimnyi na wͻhyɛɛ ase tseetsee Ahmadiyyafo no. Wͻkyerr 
kyerɛkyerɛnyi no too fiadze na ekyir no wogyae no. Wͻsan so kyerr ͻno na Ahmadiyyafo 
kakra too fiadze hͻ bio mu a wͻdze kwaadu a ͻnnyɛ nokwar bͻͻ hͻn.Ɔnam Nyankopͻn 
N’adom ntsi wogyinaa pintsinn wͻ gyedzi mu mbom na tsebea no yɛ dzen yie.  
  Wͻ Burkina Faso a ͻwͻ Ebibi Atͻe mu no, hɛn nsa kaa Bai’at ahaenum ka ekurase bi 
hen na kandzinyi (imam) bi hͻn ho mfeda. Hͻn ebusuafo a wͻtsetse nkurase a ͻbɛn hͻn dze 
no hyɛɛ ase tsiaa hͻn na wͻbͻabͻa hͻnho ano pow Ahmadiyyafo afoforfo yi. Wosiisii 
nkitsahodzi biara a wͻnye hͻn wͻ. Na Ahmadiyyafo no yɛ asͻr wͻ bea kakraba bi naaso 
wosiww hͻn kwan dɛ wͻbɛyɛ asͻr wͻ hͻ na womia hͻn atseetsee no mu. Naaso, ͻnam 
Nyankopͻn N’adom ntsi, dɛm Ahmadiyyafo afoforfo yi a wͻwͻ bea a ͻwͻ ekyikyiikyi yi a 
ͻda edzi dɛ hͻn nnyi nyimdzii biara yi buu hͻn enyi guu atseetsee nodo na wͻbͻͻ hͻn gyedzi 
ho ban na sesiara dze Nyankopͻn ama hͻn tsebea nomu ayɛ mberɛw. 
 Tsedɛ ma Anohoba Mɛsia (ANN) aka no ͻwͻ dɛ obi biara kͻ nsͻhwɛ mu na mfatoho 
mbordo a ͻfa iyi ho wͻ hͻ. Huzoor kaa mfatoho a osii nnkyɛree dze daa no edzi mbrɛ osi 
gyedzi riyin ntsɛm wͻ nkorͻfo hͻn mu a ͻreyɛ ma hͻn ayɛ krado dɛ wͻbͻbͻ afar biara. 
Nkorͻfo a wofir aman ahordo hu Ahmaiyyat, nokwar Islam ne dawurbͻ no na wͻnam do 
siesie hͻn sunsum mu nkwa. Iyi nnkotum esi a Sunsum mu mboa nnka ho. Ampa ara dɛ, 
Sunsum mu mboa ka nkorͻfo a Nyankopͻn asoma hͻn ho dɛ ͻbͻboa hͻn dwumadzi. 
Enyimdzifo nnkotum ayɛ hͻn edwuma ber a Sunsum mu mboa nnka ho. Ɔyɛ ampa dɛ 
Sunsum mu mboa na osiesie obi dze ma afarbͻ na ͻma adwen a osipi nye ahoͻdzen. 
Pakistanfo bi so wͻ wiadze mbea mbea a wͻgye Ahmadiyya to mu na wohyia Huzoor wͻ 
mbea ahorow. Hͻn so wͻkͻ atseetsee mu. Mber biara Huzoor ka kyerɛ hͻn dɛ ͻwͻ dɛ 
wogyina ahokyer n’ano na wogyina pintsinn wͻ ber a ͻyɛ dzen mu, hͻn nnkotum akͻ 
Pakistanman mu anaa asɛm bͻto hͻn ber a wͻbͻkͻ nsrahwɛ, na wͻka dɛ wͻdze akͻ 

adwendwen mu na hͻn afa hͻn adwen ewie na ͻyɛ Nyankopͻn Nepɛ a (Insha Allah) 
wobegyina pintsinn.  
 Ɔsanso yɛ wiadze ne kwan dɛ ansaana ebenya wobotae no ͻwͻ dɛ eyɛ edwuma dzen 
na ebͻ afar. Ɔyɛ nokwar dɛ, sɛ epɛ botae a ͻwͻ sor a ͻno afarbͻ a ͻso na ehia. Sunsum mu 
nkwa a ͻwͻ hͻ afebͻͻ n’afarbͻ no do nntwa, naaso, ͻtͻ da a Nyankopͻn fa nwanwa kwan do 
boa hͻn a wͻayɛ krado dɛ wͻbͻbͻ afar no ma hͻn mmbͻ afar biara. Sɛ nyimpa tum dz 
Sunsum mu abodzin kakra bi edzi mpo wͻ nyimpa afa mu a, obotum ayɛ nkorͻfo nkaa no 
adom, wͻber Nyankopͻn dze ma a Onnsusu na adwen papa biara no Ɔma ho akatua. Huzoor 
kaa wiadze yi mu asɛm a ͻfa nyimpa afarbͻ na n’akatua.   
 Persia hen bi na ne suafo bi twaa mu wͻ kuanyi panyin bi a oredua dua n’efuw ho na 
ͻnam ne mfe ntsi no na ͻda edzi dɛ ͻnnyɛ adze a obenya mfaso biara efi dua n’aba mu.Ɔhen 
no bisaa no dɛ, ‘anaa dɛm dua yi ho bɛba mfaso ama wo?’ Okuanyi no buaa no dɛ, ‘ansaana 
yɛreba wiadze no mu no woduaa na yebedzii, ne dɛm ntsi hɛn so yeredua ama nkorͻfo fofor 
so aba ebedzi.’ Ɔhen no n’enyi gyee na ͻmaa ne suafo no maa kuanyi yi sika kͻkͻ mpɛsewa 
mpɛsewa kotoku kor dɛ n’akatua. Kuanyi no kaa dɛ, ‘mpo sesiara yi meredua dua yi asow 
aba.’ Iyi so maa ͻhen n’enyi gyee na ͻmaa ne suafo no sanso maa no sika kͻkͻ mpɛsewa 
mpɛsewa kotoku kor. Ɔnam iyi ntsi kuanyi no kaa dɛ, ‘dua biara wͻ mfe bebiree ekyir mpɛn 
kor afe biara, naaso medua yi asow aba mpɛn ebien a medaho redua.’ Ɔhen n’enyi san gyee 
iyi ho na ͻmaa ne suafo no dze sika kͻkͻ mpɛsewa mpɛsewa kotoku kor ka ho na ͻkae kaho 
dɛ, ‘hɛn nkͻ na sɛ ͻnnyɛ dɛm a kuanyi yi bɛgye hɛn sika kͻkͻmpɛsewa mpɛsewa nyinara !’ 
Sɛ wiadze yi mu ahenfo reyɛ nkorͻfo papa a, wͻwͻ suro dɛ hͻn ahonyadze no bɛsa. Naaso, 
hɛn Nyankopͻn no dze papa dwirr hɛn do na Ɔma hɛn sunsum mu nkwa wie a Ɔsanso ma 
hɛn nkwa a onnyi ewiei. Na dɛm afarbͻ a ͻtsedɛ kuanyi panyin yi a oridua eduaba yi na 
yehia; ͻdze eduaba no na nehu mfaso no abͻ afar a ͻnnyɛ enyimenym anaa dɛ ͻda edzi naaso 
ͻwͻ mfaso a ͻso a ͻnnda edzi. 
 Nyankopͻn N’akͻmhyɛfo hͻn ekyirdzifo so bͻ afar a wogyina dɛm nhyehyɛɛ yi do na 
hͻn nye hͻn mantem nyinara yɛ nkunyimdzifo wͻ ber nkaa no Nyankopͻn gu hͻn enyimase. 
Wͻtseetsee Jesus (NN) n’ekyirdzifo no mfe aha-sa na wogyinaa atseetsee n’ano wͻ abotar na 
ahoͻdzen mu na wͻkͻr do bͻͻ afar kosi mber a Rome hen no gyee Kristosom too mu na iyi 
na ͻdze hͻn faahodzi bae. Na wͻhyehyɛ abotan mu ber a na wͻrͻtseetsee hͻn no. Dɛ mbrɛ 
ahyɛase Kristofo no dze hͻnho siei wͻ botan mu dze bͻͻ hͻn gyedzi ho ban ber a wogyina 
pintsinn wͻ hͻn gyedzi mu dɛ dakor bi wobenya faahodzi no, dɛm ara so na ndɛ Muhammad 
ne Mɛsia n’ekyirdzifo wͻ dɛm gyedzi no, mpo kyɛn ahyɛase Ekristofo no, wͻ hͻn 
nkunyimdzi ho. Ɔwͻ dɛ hɛn so yɛbͻ hɛn gyedzi ho ban bea biara a yehyia ahokyer na yɛkͻ 
do ara hwehwɛ sunsum mu nso no a Anohoba Mɛsia (ANN) dze maa hɛn noho mfaso. 
Ahyɛase Ekristofo no dze hͻnho siei wͻ boba ekyir dze bͻͻ hͻn gyedzi ho ban na wͻbͻͻ 
afar, ͻwͻ dɛ yɛma hɛn gyedzi no mu yɛdzen tsedɛ boba na ͻwͻ dɛ yɛda no edzi dɛ Anohoba 
Mɛsia (ANN) noho mfaso no da ho ara wͻhͻ na ny ia Nyankopͻn asoma no n’edwuma nye 
dɛ ͻbɛma nkwa fofor, obetsintsim gyedzi na ͻwͻ dɛ hɛn nsa ka iyi wͻ tsebea biara mu wͻ 
gyedzi a odzi mu dɛ wͻahyehyɛ nkunyimdzi ama Anohoba Mɛsia (ANN) ne Jama’at no. Hɛn 
mu kor biara wͻ dɛ ohu dɛ ͻsɛ dɛ obeka dɛm nkunyimdzi yi ho na ͻbͻ mbͻdzen ma nara ne 
nkwa na nkorͻfo so hͻn nkwa wͻ atseetsee biara mu. 
 Anohoba Mɛsia (ANN) akyerɛww dɛ: ‘Nda no rebɛn, daabi edur, a dɛm som yi pɛ na 
wͻdze enyimnyam na bu bɛkasa afa ho. Nyankopͻn dze Ne nhyira a odzi mu na nkunyimdzi 
a bi nnsi da bɛma dɛm som na kuw yin a ͻbɛsɛ nkorͻfo a wͻahyɛhyɛ dɛ wͻbɛsɛe som no hͻn 
nhyehyɛɛ nyinara na ͻbɛma som no edzi hͻn do kͻpem ewiei. Dɛm mber yi wosi me atwetwe 
naaso hͻn atwetwe no mmfa hͻw biara mmba, osiandɛ Nkͻmhyɛnyi biara nnyi hͻ a hͻn 

ennsi no atwetwe. Ne dɛm ntsi na ͻyɛ nhyɛ dɛ wobesi Anohoba Mɛsia (ANN) no atwetwe, 
tsedɛ dzaa Nyankopͻn aka no: ‘O Adasmba brɛgo a ͻda hom do! Ɔsomafo biara mmba 
homhͻ gyedɛ hom esi no atwetwe.’ (36:31). Ne dɛm ntsi, iyi yɛ Nsɛnkyerɛdze a ofi 
Nyankopͻn hͻ; osiandɛ Nkͻmhyɛnyi biara wosi no atwetwe. Wͻana na ͻbɛserew obi a ofi 
sore san a asor abͻfo ka noho? Wͻ iyi mu mpo no obi tum tsease dɛ asɛm dɛ Mɛsia no befi 
sor aba no yɛ abotsir mu kɛkɛ. 
 Kae yie dɛ obi biara nnyi hͻ a obesan efi sor aba. Hɛn etsiafo a wͻtse nkwa mu ndɛ no 
bowu na hͻn mu biara nnyi hͻ a obohu Mary neba Jesus dɛ ofi sor resan; hͻn mba wobegya 
hͻn ekyir no so bowu na hͻn mu biara so nnyi hͻ a obohu dɛ Mary neba Jesus fi sor resan na 
hͻn awow ntoatoado ebiasa so bowu a hͻn so nnkohu Mary neba Jesus dɛ ofi sor resan famu. 
Dɛm mber no Nyankopͻn bɛma hͻn akoma edzi awerɛhow, naaso Mary neba no nnkosan. 
Na hͻn abaw mu bogow na abadwenba a wͻwͻ hͻn mu no bͻtow dɛm gyedzi yi akyen na 
mfe ahasa fitsi ndɛ nnkodur na nkorͻfo a wͻretwͻɛn Mary neba Jesus, sɛ wͻyɛ Muslimfo 
anaa Kristofo, bͻtow dɛm adwen no akyen. Dɛm mber no som kortsee na obedzi wiadze yi 
do na Nyamesom mu kandzinyi kortsee na obedzi enyim. Mebae dɛ merebɛtserɛw duaba a 
medze me nsa edua yi mu. Obenyin na ayɛ prͻmprͻm na obiara nnyi hͻ a obotum esiw 
ninyin ho kwan. (The Narrative of Two Martyrdoms). 
 Huzoor kaa dɛ wͻ ndɛ kraataa mu no ͻkae dɛ hɛn mbͻfra mbanyin rekyɛ mbuukuu 
nkakramba (leaflets), wͻ Germanyi anaa Aburokyir aman no bi do. Buukuu nkakramba yi fa 
Anohoba Mɛsia (ANN) ne ba a wͻaba noho. Wͻ bea kor mbabun yi hyiaa mbanyin bi a 
wͻkaakyerɛɛ hͻn dɛ na wͻrekasa fa Mɛsia no ne mbae ho a na hͻn adwen mu ntsen hͻn dɛ sɛ 
ͻmbae a ebɛnadze ntsi na ͻmmbae na sɛ ͻbɛba a hen mfa na ebɛn kwan na ͻbɛfa do aba! Wͻ 
dɛm nkͻmbͻdzi yi mu na Ahmadiyya mbabun yi dze dɛm buukuu kakraba yi maa hͻn na 
wͻtow nsa frɛ hͻn dɛ hͻn mbra akyerɛkyerɛ dwumadzi bi (exhibition) na wosi no pi dɛ 
wͻbɛba. Dɛm na Nyankopͻn bue akwan fofor na ͻdze pɛ a wͻdze hwehwɛ nokwar ahyɛ 
nkorͻfo hͻn akoma mu.              
 Kɛtseankyɛ mber nyinara mu no Nyankopͻn bɛyɛma yɛaka dɛm dua a orinyin 
prͻmprͻm yi ho na kɛtseankyɛ hɛn gyedzi so ayɛ dzen dɛ botan na mber nyinara no yebotum 
ayɛ hɛn asodzi!  

